Әлеуметтік  кеңістіктегі  Ахмет  және  ұлт  бейнесі 
« ... Ұлттың  сақталуына да , жоғалуына  да  себеп  болатын  нәрсенің  ең  қуаттысы  тіл. Сөзі  жоғалған  жұрттың  өзі  де  жоғалады»            
                                                                                        А.Байтұрсынұлы.
Қазақ халқының  ұлт  жанашыры, қоғам  қайраткері, тіл білімінің  негізін салушы  А.Байтұрсынұлының  қазақ  халқына  сіңірген  еңбектері ұшан -теңіз. «Ел  есінде бір жыл  қалғың келсе - ас бер, он жыл қалғың               келсе -  ағаш  отырғыз, ал мәңгі  қалғың  келсе - бала  тәрбиеле», -  дейді  халық  даналығы. Маған   осы  ұстаздық  жолда А.Байтұрсынұлының  еңбектері  тәжірибе  есігінің  кілті  іспеттес  деп  айта  аламын. Мәселен, «Тіл  тағылымы»  атты  еңбегінде :  «…Әр жұрт баласын әуелі өз тілінде оқытып, өз тілінде жазу-сызу үйретіп, өз тілінің жүйесін білдіріп, жолын танытып, балалар әбден дағдыланғаннан кейін, басқаша оқыта бастайды. Біз де  тіліміз бұзылмай  сақталуын тілесек, өзгелерше әуелі өз тілімізбен оқытып, онан соң басқаша оқытуға  тиіспіз», – деп тұжырымдаған екен.
 Ғалым «Түрікшілер құрылтайы» атты мақаласында: «Ана тілін оқыту турасында шығарған қарарға тағы да кірген баптар болды», – деп, олардың мазмұнында ерекше көңіл бөлетін мәселелерді айрықша атап өтеді.                   Мәселен:
1) мектепте тіл сабақтары елеулі орын алуы керек;
2) бастауыш мектептің тіл сабақтарында халық ауыз әдебиетінің                         үлгілері басым болуы керек;
3) негізгі орта мектептің тіл сабағы жүйелі ілім түрінде өз алдына оқытылуы
керек;
4) әдебиет негізгі мектепте әлеуметтану ілімімен бірге кез келген түрде де,
жүйеленіп әдебиет тарихы түрінде де оқытылуы керек;
5) тарих түрінде оқытылғанда ана тілінің әдебиетінен басқа ағайын-жұрттың
әдебиеттерімен таныстыру керек;
6)тіл  білімі  ереже жаттату түрінде үйретілмей, сөздің тұлға, мағына, қисын жағын тану түрінде үйрету керек деп атап көрсеткен. Бүгінгі таңдағы сабақтар осы  үлгі  негізінде  жүргізіліп жатыр.                                                                                
Сонымен қатар, әдіскер-ғалым оқытудың дұрыс жолға                қойылуы үшін келесі қағидаларды ұсынады:
1. Жаңа берілетін сабақты баланың білетін мағлұматтарымен ұштастыру. Ашып айтсақ, алдыңғы сабақта меңгерілген білімді жаңа оқу материалымен ұштастыру, оқытудың бірізділігін ұстану. Бұл – қазіргі таңдағы өте маңызды қағидаттардың бірі.
2. Тиісті таныстыру арқылы сабақтың мазмұнына ынталандырып, ілтипат аудару. Яғни, оқытудағы жүйелі-әрекеттік ұстаным. Оқушының білім алу үдерісіне белсенді қатысуы маңызды. 3. Сабақты алдын ала даярлайтын сұраулар қою арқылы ынтасын арттыру. Бұл дегеніміз – оқушылардың сабаққа деген қызығушылығын, ынтасын оятып, танымдық белсенділіктерін арттыра отырып, шығармашылық қабілеттерін дамытуға жағдай жасау деген сөз. Мәселен, адамның шығармашылық ойлауына қозғау салу мақсатын көздеген «Миға шабуыл» әдісін қолдану тиімді.
4. Қажетсіз мағлұматтардан сақтану, баланың ілтипатын қоздыратын қызықты  нәрселерді ғана сөйлеп, үйрету. Оқу бағдарламасы бөлімдерінің мазмұны мен тақырыптары уақыт талабына сай және әлеуметтік дағдыларды қалыптастыруға бағытталған. Оқушының өз бетінше оқып- ізденуіне мүмкіндік береді.Демек, оқушылардың жас және дербес ерекшеліктерін есепке алу өте маңызды.
5. Баланың ішін пыстыратын біркелкі мағлұматтардан сақтану, лайықты
салыстыру, теңестіру, ұқсастыру, түрлі әдісті оңтаймен оқытуға,
жандандыруға тырысу. 
Әрбір оқушының мақсатқа жетуіне оң ықпал етудің тиімді                             жолын: саралап оқыту әдісін қолдануды, оқытудың                                              белсенді әдіс- тәсілдерін  тиімді пайдалануды растай түседі.                                                                                                 6. Алғашқы кездегі оқыту деректің көрнекі болуы. Оған сай жобаларды дұрыс қолдану.
7. Өзгелерді ынталандыру үшін оқытушы үйрететін нәрсесіне өзі де ынталану, өзі де жақсы көру, оқытушы сүйген нәрселерді оқушы да сүйеді.
Қорыта келгенде , А .Байтұрсынұлының еңбектерінің бізге берері мол. Ұлт ұстазының осы жеті қағидатын мұғалім қолданары рас.Қай  сөзін алып қарасақ та, ұстазға көмекші құрал ретінде септігі тиеді.

